
ইহাতেসে অধিক পোৱয় মোৰ গাৱ।

মই পুত্ৰ হেতু বেশ্যা জাতি মোৰ মাৱ॥

ধিক ধিক মোৰ জন্ম জীৱন ধিক্কাৰ।

ইয়ো বোলে ৰাজাক কৰিবো প্ৰতিকাৰ॥ ৮৫

ওবা ধনঞ্জয় তুমি বোলাস মুনিষ।

পুনৰপি ঘোৰা পাই কৰিব হৰিষ॥

চোৰৰ হাতত চেঙ্গ সেন্দূৰ নেৰায়॥

আগে দোষ কৰিলে দোষৰ ফল পায়॥৮৬

ছদ্ম কৰি মাৰি আছা ভীষ্ম কৰ্ণ দ্ৰোণ।

তুমি বোলা মোৰ সম বীৰ আছে কোন॥

কল বন মাজে যেন শশা দেই লৰ।

জন্তুত জনাৱে বৃক্ষ ডালিয়ো ডাঙৰ॥৮৭

সেহিমতে কুৰু সেনা মাৰি ভৈল গহ।

মোহোৰ প্ৰহাৰ তই খানিতেক সহ॥

নজানিসে পুনৰপি ঘোৰা আনি দিলো।

যেন কৰ্ম্ম কৰিলো তাহাৰ ফল পালো॥৮৮

হৰিষতে আসি ভৈল অনেক বিষাদ।

হেনতো নজানো তেনমতে অপৰাধ।

তোমাৰ আগতে ঘোৰা ধৰিব সম্প্ৰতি।

মেলায়োক ঘোৰা যাৰ আছয় শকতি॥৮৯

ভয় হন্তে ঘোৰা আনি দিলোহো তোমাক।

মোত দোষ নাই আবে ৰাখা আপোনাক।

